Заданні для практычных заняткаў для студэнтаў 1 курса ІІА (сурдапедагогіка 1.05.2020, тыфлапедагогіка 15.05.2020) па тэмах:
[bookmark: _GoBack]“Прыслоўе як часціна мовы. Правапіс прыслояў. Марфалагічны        разбор прыслоўяў”;
“Службовыя часціны мовы. Правапіс часціц. Ужыванне часціц не і ні з рознымі часцінамі мовы”.

Практычныя заняткі № 9 Прыслоўе як часціна мовы.
Пытаннi для самакантролю:
 1. Ахарактарызуйце прыслоўе як часціну мовы. 
 2. Якія прыслоўі адносяцца да разраду азначальных? Акалічнасных?
 3. Якія прыслоўі маюць формы ступеней параўнання? Формы суб’ектыўнай ацэнкі? 
 4. Якія спосабы ўтварэння прыслоўяў найбольш прадуктыўныя ў беларускай мове?
 5. Назавіце правілы правапісу прыслоўяў.

Заданнi да практычных заняткаў:
1. Прачытайце тэкст. Выпішыце прыслоўі і словы, да якіх яны адносяцца; вызначце разрад прыслоўяў па значэнні і сінтаксічную функцыю ў сказе.
 Вясна прыйшла неяк раптоўна. Звечара снег мацаваў даволі востры марозік, і нельга было падумаць, што ўсё рушыцца раніцаю. Сонца, ахутанае шэраю смугою, нясмела і ленавата ўставала з-за лесу, і здавалася, што яму не хочацца прачынацца. А калі ўзнялося ўгору сажні на тры над лесам, усё змянілася. Шэрань знікла, як бы яе і не было, а сонца расплюшчыла шырока вочы ды глянула на палі вакол, і ўсё скрозь закіпела: снег адруз, з узгоркаў памчалі ручаіны.
           На рэчцы ледзяныя брыжы пачалі адставаць ад берагоў. З поўдня паказаліся чорныя плямы на схілах узгоркаў. Над імі ледзь прыкметна падымалася белая пара. Можна было падумаць, што зямля варушыцца і моцна ўздыхае пасля доўгага зімовага сну. 
                                                                                          П. Броўка

      2.Утварыце: а) усе магчымыя прыслоўі ад наступных слоў, абазначце ўтваральныя сродкі.
                Бег, бок, век, верх, вечар, гара, дом, доўгі, зіма, лета, малы, ніз, новы, ранак, перад, тры;
               б) усе магчымыя формы ступеняў параўнання.
              Акуратна, багата, далёка, далікатна, дасціпна, жвава, звонка, мала, моцна, надзейна, светла, смела, чыста, шчыра, ярка, ясна.
              3. Растлумачце семантыку прыслоўяў, утварыце з імі сказы і запішыце.
             Вобзем, даспадобы, заўчасна, звонку, здавён,  знянацку, знячэўку, навобмацак, навылёт, навыперадкі,  напавер, напрасткі, наўмысна.
	4. Спішыце, раскрываючы дужкі.
 (Па)летняму, (калі)нікалі, (з)боку, (на)супраць, (с)пад(цішка), (у)пустую, (у)вечары, (на)прад(весні), (да)дому, (на)ляту, (туды)сюды, (на)перад, (на)уцёкі, (на)вока, (на)жаль, (на)заўтра, (па)дзіцячы, (на)продаж, (на)абмен, (на)шчасце, (у)глыб, (у)гару, (па)красавіцку, (на)працягу года, (у)адзіночку, (па)першае.


Практычныя заняткі № 10. Службовыя часціны мовы.

Пытаннi для самакантролю:
 1. Якія асаблівасці і функцыі прыназоўніка як службовай часціны мовы?
 2. На якія  групы падзяляюцца прыназоўнікі паводле паходжання і будовы?
 3. У чым асаблівасць ужывання прыназоўнікаў з рознымі склонамі ў беларускай мове?
 4. Дайце характарыстыку злучніка як службовай часціны мовы.
 5. Ахарактарызуйце злучальныя і падпарадкавальныя злучнікі.
 6. На якія  групы падзяляюцца злучнікі паводле паходжання, саставу і спосабу ўжывання?
 7. Дайце характарыстыку часціцы як службовай часціны мовы.
 8. На якія  групы падзяляюцца часціцы паводле паходжання, значэння і марфалагічнага складу?

Заданнi да практычных заняткаў:
1. Выпішыце з тэксту службовыя часціны мовы і ахарактарызуйце іх.
           Наша зямля – гэта пашы, лугі, лясы і вада. Гэта  збажына, трава, бярозы, ліпы і елкі, кветкі і матылі на іх. На сваёй зямлі мы аром і сеем, косім сена для сваіх хатніх жывёл, збіраем ягады, грыбы, ловім рыбу, будуем хаты.
           Зямля наша не вельмі багатая, але і не бедная.
           У нас амаль няма такой глебы, пра якую гавораць, што хоць ты яе на хлеб намазвай, хоць нават сам яе еш, хоць да раны прыкладай. Маўляў, дубец уторкнеш, а вырасце яблыня.
           Але ж яна і такая, арошаная нашым потам, аплодненая нашай дабрынёй, упрыгожаная нашым працалюбствам і ўпартасцю, спрадвек карміла нас, корміць і, спадзяюся, будзе карміць ў будучыні.
           Больш таго, яны не такія ўжо і бедныя, нашы землі. Нетры Беларусі багатыя на калійную і каменную солі, на будаўнічыя матэрыялы, на торф, нафту, гаручыя сланцы, на падземныя мінеральныя воды.  
                                                                                                             Я.Сіпакоў                                                                                                                                                                                                                                                                                                                                      2. Падбярыце да выдзеленых прыназоўнікава-іменных канструкцый сінанімічныя  з іншымі прыназоўнікамі (або без іх). Складзіце і запішыце з імі сказы.
Блукаць між дзвюх сосен, бочка для капусты,  быць у групе за старасту, восень багатая на ўраджай, вырасці пры дарозе,  дарога праз лес, дні ідуць за працай, жыць каля лесу, забыцца на яго, ішлі скрозь маліннік, нагаварыць ад злосці, на небе свяціўся месяц, не спаць па начах, па другі бок рэчкі, пасля вячэры класціся спаць, працаваць ад раніцы, прачнуцца а сёмай гадзіне, стукнуць аб стол, сядзець поруч з маці, трава па пояс.
3. Устаўце замест кропак часціцу не або ні.
1. У нас .. горача .. холадна, .. сыра і .. суха (Я.Сіпакоў). 2. Колькі б мы .. хадзілі па тваіх дарогах, колькі б вёсак .. сустракалі пад дахам тваіх нябёс, колькі б разоў .. натольвалі нашу смагу твае ручаіны з баравою вадой -- ..колі .. здасца чэрствым твой хлеб і ..колі .. будзе скупою рука твая, Бацькаўшчына! (М.Лужанін). 3. Як бы там .. было, ветравы словы былі пачуты і падхоплены тысячамі галасоў (Я.Колас). 4. Рассядаліся хто як, проста на падлозе,  і чаго толькі .. ўспаміналі, чаго толькі .. расказвалі! (Б.Сачанка) . 5. Тым часам хто б .. быў, а чалавека трэба накарміць (Р.Сабаленка). 6. Мы мужныя і ваяўнічыя, хоць самі .. на кога .. нападалі, .. з кім .. пачыналі вайну (Я.Сіпакоў). 7. .. згадаць .. магу рэчкі люстраной між лозаў і вязаў (К.Кірэенка). 8. Быць Чалавекам – ці ж гэта .. шчасце? (А.Марціновіч) 9. Тут, што .. крыніца – то міф (В.Вольскі). 10. Аднак да якіх бы моў .. адносілася наша мова, яна заўсёды, як магла, захоўвала свае асаблівасці, непаўторнасць, заставалася беларускаю (Я.Сіпакоў). 
                



